Коми Республикалы сетасны 3 пӧв унджык федеральнӧй сьӧм Ылі Войвыв районъясысь да накӧд ӧткодялӧм местаясысь гражданаӧс мӧдлаӧ овмӧдӧм вылӧ

2015 во вылӧ федеральнӧй сьӧмкуд проектын Ылі Войвыв районъясысь да накӧд ӧткодялӧм местаясысь мунысь гражданалы социальнӧй мынтӧмъяс вылӧ артыштӧма сетны миллиард да джын гӧгӧр шайт сьӧм. Тайӧ отсалас овмӧдны 680 гӧгӧр семья, ёнджыкасӧ — Воркутаса да Интаса олысьясӧс. Канму оланін сертификатъяс оформитӧм кузя уджсӧ нуӧдӧны 2011-2015 вояс вылӧ «Оланін» федеральнӧй уджтаслӧн «Федеральнӧй оланпастэчасӧн урчитӧм категорияа гражданаӧс оланінӧн могмӧдӧм кузя канму обязательствояс збыльмӧдӧм» уджтасув серти.

«Войвывса олысьясӧс ӧдйӧджык мӧдлаӧ овмӧдӧм вылӧ Коми Республикалы содтӧд сьӧм кыскӧмыс — тайӧ федеральнӧй шӧринкӧд миян ӧтувъя удж. Сы вылӧ видзӧдтӧг, мый тайӧ вӧзйӧмыс пока Россияса стрӧитчӧм да оланін да коммунальнӧй овмӧс министерстволӧн, ӧні нин дінмуса Веськӧдлан котырлы, сы лыдын меставывса асвеськӧдлан органъяслы, тшӧктӧма стӧча планируйтны уджсӧ канму оланін сертификатъяс сетӧм кузя содтӧд сьӧм отсӧг тӧд вылын кутӧмӧн», - висьталіс Коми Республикаса Юралысь Вячеслав Гайзер.

Коми Республикаса архитектура, стрӧитчӧм да коммунальнӧй овмӧс министерстволӧн юӧртӧм серти, ӧшым тӧлысьын 2014 воын лэдзӧм канму оланін сертификатъяс помӧдз лоӧ оформитӧма да Ылі Войвыв районъясысь да накӧд ӧткодялӧм местаясысь гражданалы сетӧма. Таво тайӧ могъяс вылӧ Коми Республикалы федеральнӧй сьӧмкудйысь сетӧма 486,7 миллион шайт, социальнӧй сьӧм отсӧгсӧ босьтас 200-ысь унджык семья. Ставнас 2008 восянь федеральнӧй сьӧмкудйысь республикалы сетӧма 7,1 миллиард шайт сьӧм войвылын 2,3 сюрс олысьлы социальнӧй сьӧм отсӧг сетӧм вылӧ.
